
UUM ONLINE: Pusat Pengajian Kerajaan (SoG), Universiti Utara Malaysia (UUM) terus memperkukuhkan kualiti akademik menerusi
penganjuran Bengkel Pengajaran dan Pembelajaran (P&P) yang memberi fokus kepada penambahbaikan strategi pengajaran bagi
Program Sarjana Muda Pengurusan Pembangunan (BDM) dan Program Sarjana Muda Pengurusan Awam (BPM).

Dekan SoG, Prof. Dr. Halimah Abdul Manaf dalam ucapan aluannya berkata, peningkatan kualiti pengajaran dan pembelajaran perlu
dilaksanakan secara berterusan agar selari dengan perubahan landskap pendidikan tinggi serta keperluan pelajar masa kini.

Menurutnya, pensyarah bukan sahaja berperanan menyampaikan kandungan kursus, malah perlu sentiasa menilai semula pendekatan
pengajaran supaya lebih relevan, interaktif dan mampu menyokong pencapaian hasil pembelajaran.

“Pendekatan pengajaran dan pembelajaran perlu sentiasa dinamik dan responsif terhadap keperluan pelajar. Kita perlu memastikan
setiap program yang ditawarkan mampu menyediakan pengalaman pembelajaran berkualiti serta membentuk graduan yang mempunyai
pengetahuan dan kompetensi yang relevan,” katanya.

Dr. Halimah berkata, bengkel tersebut turut menjadi platform kepada warga akademik SoG untuk menilai amalan semasa, berkongsi
pengalaman serta mengenal pasti ruang penambahbaikan dalam pelaksanaan kurikulum.

Bagi Program Sarjana Muda Pengurusan Pembangunan (BDM), sesi dikendalikan oleh Pensyarah Pusat Pengajian Pendidikan, Prof.
Madya Dr. Muhammad Noor Abdul Aziz yang berkongsi pendekatan dan strategi pengajaran bagi meningkatkan keberkesanan proses
pembelajaran pelajar.



Sementara itu, sesi bagi Program Sarjana Muda Pengurusan Awam (BPM) dikendalikan oleh Pensyarah Pusat Pengajian Teknologi
Multimedia dan Komunikasi, Dr. S. Maartandan Suppiah dengan penekanan terhadap pendekatan pengajaran yang bersesuaian dengan
perkembangan teknologi dan keperluan pembelajaran semasa.

Bengkel berkenaan turut membuka ruang perbincangan dan pertukaran pandangan dalam kalangan peserta bagi memperkukuhkan
penyampaian kursus serta memastikan hasil pembelajaran program dan kursus dapat dicapai dengan lebih berkesan.

Penganjuran bengkel itu mencerminkan komitmen SoG dalam memperkasakan kecemerlangan akademik melalui penambahbaikan
berterusan, perkongsian kepakaran dan penerapan pendekatan pedagogi yang relevan.

